
Viðv. lógaruppskotum á eldrarøktarøkinum

Víst verður til trý uppskot til løgtingslógir á eldrarøktarøkinum, ið Kommunusamskipan Føroya hevur fingið til hoyringar 2. februar 2009 við hoyringsfreist 6. februar 2009. 

Talan er um uppskot til løgtingslóg um studningslán til ellis- og røktarheim og eldrasambýli, uppskot til broyting í løgtingslóg um lán til bygging av ellis- og røktarheimi í Vági, og uppskot til broyting í løgtingslóg um bygging av økisdepli í Vági til sinnisveik. 

Kommunusamskipanin skal enn einaferð harðliga átala hesar alt ov stuttu hoyringsfreistir, sum landsstýrið í heilum borðreiðir við. Hoyringsfreistir av hesum slag geva ikki hoyringspørtunum nakran veruligan og virðiligan møguleika at viðgera uppskotini nøktandi, og tí er tað týdningarmikla demokratiska endamálið við hoyringsskipanini eisini fokið. 
Syndarliga støðan á eldrarøktarøkinum er í dag høvuðsvandamálið í okkara vælferðarsamfelag. Alneyðugt er, at land og kommunur nú taka felags tøk. Uppaftur harmiligari er tað tí at staðfesta, at kommunurnar, sum í hesum føri, eru heldur ikki tiknar við upp á ráð í tilgongdini til nýggju lógina um studningslán til ellis- og røktarheim og eldrasambýli. 
Landsstýrið hevur skyldu til at gera hetta betri ikki minst í staðfestingini av, at undanfarni “studningslánspakki” higartil bert hevur givið umleið ein fjórðing av ætlaðu búplássunum. Nakað kundi tí týtt uppá, at studningslánsskipanini tørvar broytingar, men skotbráið hesaferð loyvir ikki nýggjum hugskotum framat. 

Kommunusamskipanin heitir tí – enn einaferð – á landsstýrið um at skipa samráðing millum land og kommunur um eina varandi og haldgóða loysn á eldrarøktarøkinum bæði um at útvega búpláss og um ítøkiligu røktina eins og ábyrgdar- og uppgávubýtið tí viðvíkjandi. 
Her kundi hóskandi verið byrjað við at tikið uppaftur arbeiðið við uppskotinum til “eldralóg”, sum landsstýrið tíverri steðgaði um ársskiftið 2004 (tykkara j.nr. 0.21-2301150). 
Hoyringssvarið niðanfyri viðgerð nevndu uppskot undir einum. Orsakað stuttu freistina taka vit fyrivarni fyri, at vit møguliga koma við fleiri viðmerkingum seinni. 
Í viðmerkingunum til uppskotið um studningslán til ellis- og røktarheim og eldrasambýli ásannar Almannamálaráðið, at kostnaðurin fyri hvørt røktarheimspláss er hækkaður munandi og er nú kr. 2,1 mió. Lógaruppskotið leggur upp til, at játtast kann í mesta lagi 50% av byggikostnaðinum, tó ongantíð meira enn kr. 800.000 fyri hvørt búfólkið.
Sambært hesum verður studningslánið ikki meira enn 38% av byggikostnaðinum fyri hvørt búpláss. Kommunusamskipanin metir, at tað er órímiliga stórur munur á studningsintentiónini, sum er í mesta lagi 50%, tá í veruleikin er í mesta lagi 38%. 

Kommunusamskipanin mælir tí til at hækka upphæddina til í minsta lagi kr. 1 mió fyri hvørt búplássi, so at lógarásetti studningslánsmøguleikin í % samsvarar betri við veruliga kostnaðin.
Sambært uppskotinum verður latið í mesta lagi kr. 80.000 til eldrasambýli fyri hvørt búpláss. Krøvini til eldrasambýli eru eftirhondini ikki nógv øðrvísi enn til ellis- og røktarheim, og tað ávirkar í stóran mun byggikostnaðin á eldrasambýlum. 

Kommunusamskipanin metir, at eldrasambýli eisini í framtíðini eiga at verða dygdargóð alternativ sum eldrabústaður. Tí eigur upphæddin á studningsláninum til eldrasambýli eisini at endurspegla týdningin av eldrasambýlum eins og veruliga byggikostnaðin, sum í stóran mun byggir á krøv frá landsstýrinum. 
Kommunusamskipanin mælir tí til at hækka upphæddina fyri hvørt búpláss á sambýlum soleiðis, at hon svarar til intentiónina í lógini, sum er í mesta lagi 50% av byggikostnaðinum.

Í hesum sambandi staðfestir Kommunusamskipanin, at byggiverkætlanin við økisdepli til sinnisveik og ellis-og røktarheimi í Vági er vorðin dýrari enn mett, og at kommunali parturin av ellis- og røktarheiminum tískil eisini dýrkar meira enn kr. 3 mió. Eins og víst á omanfyri, so er samlaði kommunali parturin av byggikostnaðinum munandi meira enn 50% av byggikostnaðinum.
Til tess at útvega fleiri og fjølbroyttari búpláss til eldri sum heild, so eftirlýsir Kommunusamskipanin “bústaðarpakkan” hjá landsstýrinum. Lóggávan hevur verið á veg í áravís, og nú ber ikki til at bíða longur. Kommunusamskipanin skal vísa á, at tað er alneyðugt at fáa latið upp fyri møguleikanum at útvega eldralutaíbúðir sum hóskandi bústaðaralternativ til ellis- og røktarheim og eldrasambýli.

Í viðmerkingunum til generellu studningslánslógina § 1 stendur, at studningslán bert verða veitt til útreiðslur til høli og naglafast innbúgv og ikki til leyst innbúgv. Kommunusamskipanin metir, at útgerð og serútgerð, sum er lutfalsliga stórur partur av kostnaðinum, og sum ikki kann roknast sum innbúgv, eigur at verða partur av studningsláninum. 
Serútgerð eru eitt nú amboð, sum skulu til fyri at lætta um røktina av búfólki – lyftisskipan, ymisk hjálpartól, kalliskipan, røktarsengur v.m., sum eftirhondini eru standardkrøv til øll búrúm ikki minst til at lætta um arbeiðið hjá starvsfólkunum. Útgerð er alt annað, sum skal til, eitt nú búnýtir, reingerðaramboð, skrivstovuamboð v.m.
Kommunusamskipanin heitir á Almannamálaráðið um at útgreina viðmerkingarnar til lógina soleiðis, at útgerð og serútgerð er fevnt av studningsláninum, so sum tað hevur verið galdandi áður. 

  Vinarliga vegna Kommunusamskipan Føroya
Heðin Mortensen
/Jóan Petur Hentze

